
АННОТАЦИЯ 
Ушбу мақолада организмнинг маҳаллий ва гуморал иммунитетининг ҳосил бўлиш механизми баён қилинган илмий адабиётлар 

ўрганилиб таҳлил қилинган. Шу билан бирга бундай механизмнинг шаклланишида ингичка ичак ва чувалчангсимон ўсимтанинг аҳамияти 
ўрганилиб, чуқурроқ ўрганилиши зарур бўлган жиҳатлари аниқланди. 

  Калит сўзлар: Иммун тизим, ингичка ичак ва чувалчангсимон ўсимта. 

MORPHOFUNCTIONAL SIGNIFICANCE OF THE SMALL INTESTINE AND THE VERMIFORM APPENDIX IN THE 
FORMATION OF THE BODY'S IMMUNE SYSTEMS 

ANNOTATION 
The article examines the data of literary sources that study the mechanisms of the formation of cellular and humoral immunity of the body and 

the importance of the small intestine and the vermiform process in this mechanism. The analysis of the literature data is carried out and the direction 
that needs a deeper study of them is determined. 

Key words: immune system, small intestine and vermiform process. 

МОРФОФУНКЦИОНАЛЬНОЕ ЗНАЧЕНИЕ ТОНКОГО КИШЕЧНИКА И ЧЕРВЕОБРАЗНОГО ОТРОСТКА В 
ФОРМИРОВАНИИ ИММУННОЙ СИСТЕМЫ ОРГАНИЗМА. 

АННОТАЦИЯ 
В статье изучены данные литературных источников, где описаны механизмы образования клеточного и гуморального иммунитета 

организма и значение тонкого кишечника и червеобразного отростка при этом механизме. Произведён анализ литературных данных и 
определены направления которые нуждаются более глубокого изучения их. 

Ключевые слова: иммунная система, тонкая кишка и червеобразный отросток. 

Ошқозон-ичак юқумли касалликларига қарши эмлашнинг 
фойдали усулларини жорий қилиш, организмни юқумли 
агентлардан ҳимоя қилувчи иммун тизим ва унинг ишлаш 
механизми ҳақида чуқур билимга эга бўлишни талаб этади. Овқат 
ҳазм қилиш тизими аъзолари доимий равишда, ҳар хил турдаги 
патоген агентлар, овқатнинг оқсили, таркиби ва микроорганизмлар 
таъсирига учрайди. Ичаклар ва чувалчангсимон ўсимта жуда 
муҳим иммунологик аъзо бўлиб, унинг хусусий пластинкасида 
худди талоқдагидай лимфоид ҳужайралар кўп. Ана шу лимфоид 
тўқима таркибида Т, В- лимфоцитлар, кичик лимфоцитлар, 
плазматик ҳужайралар ва макрофаглар учрайди [1,2,3,4,5,6,]. 

Плазматик ҳужайралар иммуноглобулин А ни синтез қилиб, 
ичаклар иммун хусусиятини, антителаларни ҳосил қилади. Кичик 
лимфоцитлар эса, антителалар ишлаб чиқаради ва ҳужайра 
иммунитетини назорат қилади [19]. 

Ичак микрофлораси, ошқозон, ўн икки бармоқли ичак, 
ошқозон ости безининг секрет маҳсулотлари, ўт суюқлиги, 
лизоцин, лактоферрин, ичак перисталтикаси ва бошқа ҳимоя 
воситалари билан бир қаторда, ичакларнинг махсус иммун тизими 
ҳам муҳим аҳамиятга эга. Бундай иммун механизмнинг ишлаши, 
ичаклар шиллиқ қавати ва пейер пилакчаларида жойлашган 
лимфоцитлар фаолияти билан боғлиқ. Ингичка ичак ва 
чувалчангсимон ўсимта лимфоид тўқимасининг 80 % ни В ва 20 % 
ини Т-лимфоцитлар ташкил қилади. Шуни ҳам айтиш лозимки, 
ингичка ичак ва чувалчангсимон ўсимта шиллиқ қавати 
эпителийсида асосан Т-лимфоцитлар, шиллиқ ости қаватида эса, 
асосан В-лимфоцитлар жойлашган бўлиб, улар IgA синтез қилади 
[15,19].  

Энтеропатоген агентларга қарши антителалар асосан ичак 
бўшлиғида ишлаб чиқарилади. Ошқозон-ичак йўли шиллиқ 
қаватини ҳимоя қилувчи антителалар икки усулда ҳосил бўлади: 
қон зардоби орқали ва плазматик ҳужайралар синтези ёрдамида. 
Қон зардоби орқали кириб келадиган антителалар ичаклар иммун 
хусусиятини етарли даражада таъминлаш учун, аввало уларнинг 
миқдори қон зардобида етарли меъёрда бўлиши керак. Ичаклар 
бўшлиғига ўтиб борувчи антителалар иммуноглобулиннинг G 
синфига мансуб бўлиб, ошқозон шираси, ўт суюқлиги ва бошқа 
ферментлар таъсирига чидамсизроқ бўлади. Шу сабабли улар 
кучли ва узоқ сақланиб қолувчи иммун тизимини ҳосил қилмайди. 
Бу жиҳатдан плазмоцит ҳужайраларда ишлаб чиқариладиган IgA 
анча устун туради, яъни ферментлар ва бошқа факторлар таъсирига 
чидамли [11,18].  

Ингичка ичак ва чувалчангсимон ўсимтанинг иммун тизими, 
организмнинг умумий иммун механизмига боғлиқ бўлмаган ҳолда 
ҳам ишлай олади.Чунки Т ва В-лимфоцитларнинг антигенга 

боғлиқ фаоллашиши шиллиқ ости қаватида жойлашган алоҳида 
лимфоид тўқима пейер пилакчаларида бўлади [9,10]. 

Ингичка ичак Пейер пилакчалари жойлашган қисмининг 
ворсинкалари эпителийси ўзгарган бўлиб, кўпроқ пиноцитоз 
қилишга ихтисослашган, яъни улар ичак бўшлиғидан 
антигенларни тутиб олиб, пейер пилакчаларидаги лимфоид 
тузилмаларга етказиб беради [1,2,3,4,9,10].  

Бу эпителиоцитлар ўз шаклини ўзгартириб, цитоплазмасида 
кўплаб вакуолалар пайдо бўлади ва мембрана (М) ҳужайралар деб 
аталади [12,19].  

Антигенларнинг бирламчи таъсири В-лимфоцитларда 
пролиферация чақиради. Шу сабабли уларнинг бир қисми 
иммунобластларга айланиб, пейер пилакчаларидан чиқиб кетади. 
Қолган қисмлари эса шу ерда қолиб, ана шу антиген билан иккинчи 
бор учрашганда IgA синтез қилувчи иммунобластларга айланади. 
Бундай иммунобластлар дастлаб чарвининг лимфа тугунларига, 
кейин эса қорин ва кўкрак лимфа томирлари орқали қон оқимига 
қўшилади ва бутун организмга тарқалади. Аммо кўпгина 
лимфоцитлар етук плазмоцитларга айланиб, шиллиқ ости 
қаватларда қолади ва ўз фаолиятини давом эттиради. Иккиламчи 
иммун реакция жуда кучли ва тез бўлади. Бундай иммун реакция 
48-60 соат давомида пайдо бўлади ва 4-5 кунда энг юқори даражага 
чиқади [16,19]. 

Ҳаракатдаги Т-лимфоцитлар ҳам ичак шиллиқ қаватини ҳосил 
қилишда, гуморал иммунитетни бошқаришда иштирок этади. 
Қондан тўқимага ўтиб антиген таъсирида фаоллашган В-
лимфоцитлар плазмоцитларга айланади ва иммуноглобулин А ни 
ишлаб чиқара бошлайди. IgA ичаклар юзасини қоплаб турган М-
эпителиоцитларга кириб, улар орқали ичак бошлиғига чиқади 
[14,19]. 

Ичакларнинг ички юзасини қоплаб турувчи шиллиқ моддалар 
IgA га тўйинади ва антиген агентларнинг ичак деворига ёпишиши 
ва ичкарига кириб боришидан ҳимоя қилади. Иммуноглбулин М 
ҳам маҳаллий плазматик ҳужайралар томонидан ишлаб 
чиқарилади ва IgA каби фаолият юритади. Аммо улар IgA га 
нисбаттан факторлар таъсирига чидамсизроқ [13,17]. Шиллиқ 
қаватларда бирламчи ва иккиламчи иммун реакцияси пайдо 
бўлиши, уларга иммунологик хотиранинг шаклланишини 
билдиради. Аммо бундай иммунологик хотиранинг муддати ва 
таъсир кучи даражаси антигенлар тури билан боғлиқлик 
механизми ҳам етарлича ўрганилмаган. 

Хулоса қилиб айтганда, организмнинг маҳаллий ва гуморал 
иммун тизимининг пайдо бўлиши ва фаоллигида плазматик 
ҳужайралар, шиллиқ қаватлар эпителийси ва лимфоид тўқимаси 
муҳим рол ўйнайди. Ушбу мақолада баён этилган механизм 
морфофунционал жиҳатдан асослаб берилган. 

